
Ħadd il-Palm huwa festa li 
togħġobni immensament. Imma 
biex ngħid is-sew meta kont 
tifel kien jogħġobni għal raġuni 
differenti mil-lum. Dan il-Ħadd 
kien ifisser li dalwaqt nibdew 
induqu dak il-ħelu karatteristiku 
ta’ dan iż-żmien bħall-figolli u 
t-torti tal-lewż! Kien ifisser li ser 
ngħin lil ommi nagħmlu l-figolli u 
fuq kollox kien ifisser li l-vaganzi 
tal-Għid kienu għoddhom waslu, 
biex ma nsemmux il-ħafna 
attivitajiet li jkun hemm bħal dan 
iż-żmien. Insomma ma ttinix tort!

Però llum nifhem aħjar xi tfisser 
propja l-festa tal-lum. Għalkemm 
meta kont iżgħar forsi kont ingorr 
ftit għax l-Evanġelju twil mhux 
ħażin, imma jekk nisimgħu sew 
dan il-qari naraw li dan il-qari twil 
għandu messaġġ wieħed u tassew 
sabiħ. Illum naqraw kemm hi kbira 
l-imħabba ta’ Alla għalina. Ma 

jistax ikun li ma ninnutawx, f’kull 
sentenza li jlissen Ġesù, il-kobor 
tal-imħabba tiegħu għalina!

Għax għalkemm il-qari tal-lum 
jiffoka fuq it-tbatija ta’ Ġesù fil-
Passjoni, imma Ġesù ma kienx 
qed ibati għalxejn. Kien qiegħed 
jagħmel dan għalina. It-tbatija 
meta ssir b’mod ta’ sagrifiċċju hi 
l-ikbar sinjal ta’ mħabba.

Niftakru ftit f’dawk li jieħdu 
ħsiebna… kemm huma lesti 
li jagħmlu sagrifiċċji għalina! 
Ma ninsewx x’qalilna Ġesù: 
“M’hemmx imħabba akbar minn 
dik li wieħed jagħti ħajtu għal 
dawk li jħobb.” 

L-imħabba minnha nfisha tfisser li 
kultant irridu nagħmlu sagrifiċċju. 
Iżda qatt innutajt li, meta tħobb, 
il-piż tas-sagrifiċċju jonqos? Iva. 
Ejjew nieħdu eżempju. Immaġina 

li kull nhar ta’ Ġimgħa tiltaqa’ ma’ 
sħabek biex tmur iddur dwara bir-
rota. Imma l-akbar ħabib tiegħek 
għandu bżonn l-għajnuna tiegħek 
fi proġett li inti ġa għamiltu. Ħadd 
ma jieħu gost jitlef xi ħaġa li jħobb 
biex joqgħod jagħmel proġett 
għall-iskola, speċjalment jekk tkun 
ġa għamiltu! Imma għax ħbieb 
kbar, it-telfa tħossha inqas.

Ejjew allura fil-bidu ta’ din il-
ġimgħa mill-isbaħ, inkomplu 
nsebbħuha billi nagħmlu sforz 
u niftakru fl-imħabba kbira ta’ 
Ġesù għalina. Ejjew napprezzaw 
is-sagrifiċċju tiegħu għalina u fuq 
kollox ejjew nitgħallmu minnu. 
Talba: Ġesù għallimna nħobbu 
kif ħabbejt int. Għallimna nkunu 
ġenerużi mingħajr ma nistennew 
xejn lura. Għallimna nħobbu 
naħdmu għall-oħrajn. L-aqwa 
li nafu li qed nagħmlu bħalma 
tagħmel int għalina. Ammen.

“Hosanna lil Bin David! 
Imbierek min ġej f’isem il-Mulej!”

Sib il-Kelma

Fost l-ittri t’hawn taħt għandek issib dawn il-kelmiet moħbija marbuta mas-silta
li għadna kif qrajna. Aqbad lapes u dur dawn l-ittri biex issib il-kliem mistur.

����Agħti l-kulur

“Hosanna lil Bin David! 
Imbierek min ġej
f’isem il-Mulej!”

